112 # 2HF-HFROLAEZIHE [s245353] WP F2 e %5 45

sareedran dra mayku 1 drekalr

asuwa driya naniyam drekalr i, mueres a Puyuma. adri emuri a
sidrumayan. an semaluwan semabalr i, maruni Ira na mayku i drekalr.
pasenay dra tinarapuyuma aw benabati Ira dra kakudayan i drekalr kandri na
saya wari. an numa i, pakalradram dra tilin dra kemay i sidrumayan. adri I,
dra kemay takesian. an numa i, palaladam dra senay, dra batibatiyan, dra
kakuwayanan. an kadru a kaagelran i drekalr i, payas pamayku dra aukayan
benaawa dra parabaitr, dra mulraud, dra maatelr tu gung, dra maaya dratu
trau. payas maregelr a drinekalranan. mapulrapulrang matukutukudr a
sadrekalran. matarapuyuma madrayadrayar a sarumaenan a sadrekalran.
salaw murekes aw kasadekudeku naniyam inukasayan.

garem lra i, mareuriuri Ira dra Pairing, dra Ngayngay, dra Amis, dra
Bunun, dra Pariwan. an madradrayar i, temaraminkuk Ira. ta kangaiyan i
muwalremes Ira. maretadratadrar na ruma. uniyan Ira dra bakabak, uniyan
Ira dra turekuk, dra Iriyung, dra gung dra binabaawan. kadri dalan maraetreb
I, uniyan Ira dra puran dra sinaleman. muyayar a palidrilidring a utubay. adri
Ira pasasenay kana mayku. adri ta Ira kiyalrengaw dra palaladam. salaw ta
Ira sareedr dra kinasuwaanan a kakitengan ta driya kema na maidrangan

dar.

an marengay nanta mumuan i, kasareereedr idru na pinasenay kana
mayku na benabalruk. aw tu tililray tu pinungalangaladan kana senay.

“ubalruk na bulabulayan! semaselap Ira. kasalikesiku mu dradrek! aw
aretru mu sukusukun! mukuwa i sawka i, penadang dra kakenamaan.
melrengalrengaw na mayku i kadrekalran.”

“ubalruk na bangangesaran! semaselap Ira. kasalikesiku mu dradrek!
aw basaku mu pitapitaw! mukuwa i uma i, bulay tu sinasaleman.
melrengalrengaw na mayku i kadrekalran.”

“ubalruk na amaamaan! semaselap Ira. kasalikesiku mu dradrek! aw
taesan mu tadratadraw! mukuwa i drenan i, mirawa dra ura, dra kulabaw.
melrengalrengaw na mayku 1 kadrekalran.”

“ubalruk na inainaan! semaselap Ira. kasalikesiku mu dradrek! aw
trilretrilru mu punupunun! mukuwa i puwaterekukan i, dadawanan tu
binabaawan. melrengalrengaw na mayku 1 kadrekalran.”

“ubalruk na Iralrakan! semaselap Ira, kasalikesiku mu dradrek! aw
alayan mu tilitilin. mukuwa i takesian i, raemetr meladaladam.

melrengalrengaw na mayku i kadrekalran.”

